
Sud Bosne i Hercegovine

Суд Босне и Хецеговине

Broj: S1 3 Iž 049601 24 Iž                                                                I Z V O R N I K              Sarajevo, 14.10.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi političkog subjekta Hrvatska stranka prava Bosne i Hercegovine sa sjedištem u Ljubuškom ulica 
Petra Bakule broj 2 koju zastupa  predsjednik stranke Nikola Raguž, izjavljenoj protiv odluke Centralne izborne komisije Bosne i Hercegovine broj: 05-1-07-5-2208/24 od 04.10.2024. godine o kršenju pravila ponašanja u izbornom periodu, na nejavnoj sjednici, održanoj 14.10.2024. godine, donio je
R J E Š E N J E

                                             Žalba se odbija.
O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, utvređeno je da je politički subjekt Hrvatska stranka prava Bosne i Hercegovine odgovorna što je OIJ Posušje postavio plakat na kome se nalazi simbol HOS-a „Za dom spremni“ čime je prekršena odredba člana 7.3 stav 1 tačka 7 Izbornog zakona BiH, pa mu se primjenom člana 6.7 stav 2 tačka 1  i člana 19.9 stav 1 tačka 14 Izbornog zakona BiH izrekla novčana kazna u iznosu od 30.000,00 KM (trideset hiljada konvertibilnih maraka) i naloženo uklanjanje spornog plakata na svim lokalcijama u izbornoj jedinici Posušje, nakon pravosnažnosti odluke. 
Protiv ove odluke žalbu je blagovremeno izjavio politički subjekt Hrvatska stranka prava Bosne i Hercegovine zbog povrede postupka, pogrešno utvrđenog činjeničnog stanja i pogrešne primjene materijalnog prava. Ističu da nikada nisu primili zahtjev za izjašnjenje na postupak koji se provodio po službenoj dužnosti, pa ova okolnost utiče na pravila postupka i posebno na odluku o sankciji za koju je činjenica ne dostavljanja izjašnjenja cijenjena kao otežavajuću okolnost kod odmjeravanja visine novčane kazne. Odluka je netačno utvrdila da je riječ o govoru mržnje za što ne postoje dokazi, niti je žalilac imao takva izražavanja. Simbol HOS-a kao službeno obilježje ove postrojbe koju je osnovao žalitelj korišteno je na plakatu na kome nigdje nije izdvojen pozdrav „Za dom spremni“. Simbol HOS-a nije zabranjen u BiH, niti je zabranjeno isticanje obilježja jedinice koja je sarađivala sa Armijom RBiH i TO BiH i od juna 1992. godine službeno bila pod vrhovnim zapovjedništvom Predsjedništva BiH i njen zapovjednik Blaž Kraljević postavljen u vrhovni štab Armije BiH. Ukazuje da se u kabinetu člana Predsjedništva BiH iz reda Hrvatskog naroda, Željka Komšića, nalazi portret zapovjednika HOS-a sa simbolom za koji pobijana odluka utvrđuje da je govor mržnje. Da se radi o subjektivnom zaključku pri donošenju odluke za žalioca potvrđuje činjenica da pozdrav „Za dom spremni“ ima drugačiju sudbinu u odnosu na drugi svjetski rad upravo zbog uloge HOS-a u dešavanjima 90-tih godina kada je pozdrav postao antifašistički jer se branio od strategije koja ima sva obilježja fašizma. Takođe isti simbol se nalazi na spomeniku ubijenim pripadnicima HOS-a podignutom 09.09.2024. godine u Mostaru čijem otkrivanju je prisustvovala delegacija Vlade FBiH sa ministrom branitelja koji je službeno otvorio Predsjedavajući Doma naroda BiH Dragan Čović. Prema stajalištu žalbe natpis „Za dom spremni“ je legalan i priznat od strane institucija države Bosne i Hercegovine za čije korištenje nije bilo nikakvih prigovora o uznemiravanju, što je suprotno obrazloženju pobijane odluke. Smatraju da članovima Centralne izborne komisije BiH nije u opisu posla da tumače istoriju u bilo kojem kontekstu i kako su donijeli odluku bez zakonskog uporišta, stoga predležu da se žalba uvaži i pobijana odluka poništi. 
U odgovoru na žalbu, Centralna izborna komisija BiH predložila je da Sud žalbu odbije kao neosnovanu jer je odluka rezultat pravilno provedenog postupka u kome je zahtjev za izjašnjenje dostavljen žaliocu. Žalilac je koristio grb na kome se nalazi pozdrav „Za dom spremni“ koji je dozvoljen korisiti samo u situacijama kada se obilježava dan sječanja na poginule pripadnike HOS-a, ali to ne znači da je dozvoljen, a kamoli legalan. Kako je isticanje izvršeno u okviru izborne kampanje jasna je cilj žalioca koji je morao biti svjestan da će izazvati strah i uznemirenje kod Srba, Bošnjaka i ostalih naroda u BiH.
Žalba nije osnovana.

Iz stanja spisa proizlazi da je Centralna izborna komisija Bih na osnovu teksta na portalu Klix.ba došla do informacije da su u izbornoj jedinici Posušje postavljeni plakati subjekta Hrvatske stranke prava na kojima se nalazi grb i zastava Hrvatskih odbrambenih snaga HOS uz poruku „odaberi srcem“ i natpis „Za dom spremni“
 Centralna izborna komisija BiH dostavila je informaciju o saznanjima političkom subjektu Hrvatska stranka prava koja se nije izjasnila, te je nakon uvida u kompletan spis donijela predmetnu odluku kojom je utvrdila odgovornost političkog sudbjekta Hrvatske stranke prava Bosne i Hercegovine za kršenje odredbe člana 7.3 stav 1 tačka 7 Izbornog zakona (Sl. glasnik BiH br. 23/01-24/24).
Preispitujući pravilnost i zakonitost pobijane odluke apelaciono vijeće Suda BiH cijenilo je da citirana odredba propisuje da nije dozvoljeno koristiti govor mržnje, objavljivati ili upotrebljavati slike, simbole, audio i video zapise, SMS poruke, internet komunikacije, društvene mreže i mobilne aplikacije ili druge materijale koji mogu tako djelovati. Zatim cijenjeno je da Izborni zakon BiH u članu 1.1 a tačka 26 definiše govor mržnje kao svaki oblik javnog izražavanja ili govora koji izaziva ili potiče mržnju, diskriminaciju ili nasilje protiv bilo koje osobe ili grupe osoba, na osnovu rase, boje kože, nacionalnosti, pola ili vjere, etničkog porijekla ili bilo koje lične karakteristike ili orijentacije koja podstiče na diskriminaciju, neprijateljstvo i nasilje.

Prema zaključku apelacionog vijeća, Centralna izborna komisija pravilno je primjenila citirane odredbe kod utvrđivanja da sadržaj izbornog plakata žalioca ima karakter govora mržnje. Prije svega vijeće ukazuje na navode žalbe da je politička stranka, žalilac, osnovala HOS-a koji je u dešavanjima 90-tih godina na teritoriji nekadašnjih jugoslovenskih republika Hrvatske, te Bosne i Hercegovine počeo djelovanje kao paravojne formacije. Nepunih trideset godina nakon okončanja ratnih sukoba na predizbornom plakatu postavljanje simbola paravojne formacije šalje ratnohuškašku poruku i potiče na mržnju, nasilje i neprijateljstvo protiv svih grupa lica druge nacionalnosti, vjerskog ili etničkog porijekla koji nisu pripadnici ili poštovaoci navedene paravojne formacije.
 Neprihvatljivo je ukazivanje žalbe koja vojne aktivnosti u dešavanjima devedesetih godina u Bosni i Hercegovini HOS izjednačava sa aktivnostima regularnih vojnih jedinica od kojih je nakon uspostavljanja mira i formirana vojska Federacije BiH. Naime, odredba člana 37 stav 2 Zakona o odbrani Federacije BiH (Sl. novine FBiH 15/96) propisuje da se vojsku Federacije BiH sastoji od jedinica Armije RBiH i jedinica Hrvatskog vijeća odbrane koje samim tim i priznaje kao jedine legalne vojne jedinice. Učestvovanje u zajedničkim akcijama drugih jedinicama koje su djelovale u ratu, ne daje im legitimitet jer ih sam Zakon o odbrani nije priznao, pa stoga su neprihvatljivi žalbeni navodi da ratne zasluge opravdavaju isticanja obilježja vojne formacije koju je žalilac svojevremeno osnovao.

Apelaciono vijeće prihvata zaključak Centralne izborne komisije BiH da u vrijeme izborne kampanje postavljanje plakata sa simbolom koji u sebi sadrži natpis „Za dom spremni“ ima sve elemente govora mržnje. Naime, radi se o geslu Nezavisne države Hrvatske koja je bila utemeljena na rasizmu i simbolizuje mržnju prema ljudima različite rase, vjerskog ili drugačijeg opredjeljenja i etničkog identiteta. Radi se o pozdravu ustaškog pokreta kojim su obilježavana sva dokumenta donesena u cilju realizacije nacističke ideologije. Upotreba ovog pozdrava danas označava samo veličanje ustaškog pokreta i ideologije, što u Bosni i Hercegovin ima poseban efekat kada se cijene posljedice ustaškog djelovanja za vrijeme Drugog svjetskog rata.

Neuvjerljivo je ukazivanje žalbe da su vojne aktivnosti HOS-a u odbrani Bosne i Hercegovine u ratnim dešavanjima devedesetih pozdravu „Za dom spremni“ dali sasvim drugi, kako se ukazuje, antifašistički značaj. Istorijski kontekst koji se vezuje za navedeni pozdrav ostao je nepromijenjen i dalje predstavlja, samo i jedino, asocijaciju na pokret i uređenje čiji je bio krilatica za vrijeme Drugog svjetskog rata. Ukazivanje da su pojedini predstavnici vlasti poštovaoci djelovanja žalioca i prihvataju obilježja HOS, sve i ako su tačni, u domenu su ličnog izbora, ali ne daju legitimitet drugima da ističu simbole koji imaju efekat govora mržnje, niti čine takvo postupanje dopuštenim.

Praksa Evropskog suda za ljudska prava utvrdila je smjernice za prepoznavanje govora mržnje kroz utvrđenje sadržaja i cilja izjave, načina na koji je izjava data ili prenešena, vjerovatnost nastupanja štetenih posljedica, kontekst u kome je izajava data, uloga u društvu davaoca izjave i publika kojoj je upućen. Apelaciono vijeće je utvrdilo da su u konkrentom slučaju ostvareni svi ukazani elementi cijeneći da izjava sadrži kompromitovani pozdrav, da je data na plakatu, prenesena na elektrnskoj stranici žalitelja i putem sredstava informisanja, da su više nego vjerovatne štetne posljedice koje izaziva pozdrav koji se veže za fašistički režim, da je dat u kontestu predizborne kampanje i od strane političkog subjekta koji je uputio svojim glasačima. 


Iz navedenih razloga apelaciono vijeće je zaključilo da je u pobijanoj odluci odgovornost žalioca za povredu pravila ponašanja u izbornoj kampanji pravilno utvrđena. Govor mržnje ne mora da izazove posljedice, kako to neosnovano žalba ukazuje, jer je to izražavanje koje promoviše ili opravdava mržnju zasnovanu na netoleranciji. To je pojavni oblik koji kao štetan treba spriječiti, prije svega da se omogući demokratska rasprava u izbornom procesu, a kojeg pravila se posebno trebaju pridržavati političke partije i njihovi kandidati.
Žalilac je trebao imati u vidu da pozdrav „Za dom spremni“ izaziva kontraverze, pravne i istorijske rasprave prije svega u Republici Hrvatskoj, a što se nužno odražava i na aktuelnost ove teme u Bosni i Hercegovini. I pored toga žalitelj upotrebljeni simbol smatra dozvoljenim i legalnim, te koristi sa očitim ciljem da eliminiše svaku vrstu kontraverze oko njegove upotrebe. Nedostatak političke volje da se zakonom reguliše pitanje zabranje upotrebe određenih simbola ne podrazumjeva oslobađanje od odgovornosti za njihovu javnu upotrebu ukoliko sadrže elemente govora mržnje, a koja odgovornost, prema zaključku vijeća, vrijedi bez izuzetka, tačnije za bilo koju svrhu u koju se taj simbol upotrebljava.
Ocjenjujući pravilnost pobijane odluke u dijelu odmjeravanja visine novčane kazne apelaciono vijeće je utvrdilo da je žalitelju kao odgovornom, licu izrečena  novčana kazna od 30.000,00 KM, dakle, maksimalna kazna propisana odredbom člana 19.9. stav 1 tačka 14 Izbornog zakona. Pri tome pravilno je kao otežavajuća okolnost cijenjena činjenica da se žalitelj nije izjasnio na navode CiK jer iz stanja predmeta proizilazi da je zahtjev primio na istu email adresu sa koje je upućena i predmetna žalba. Nadalje, cijenjena je težina povrede i u datim razlozima apelaciono vijeće nije utvrdilo bilo kakvu arbitrarnost u odlučivanju. 
Iz navedenih razloga apelaciono vijeće nalazi da je pobijano rješenje Centralne izborne komisije Bosne i Hercegovine pravilno i zakonito, a žalba neosnovana, pa je istu primjenom odredbe člana 81. stav 1. Zakona o upravnim sporovima Bosne i Hercegovine (Sl.glasnik BiH broj 19/02- 83/08) valjalo odbiti.
                                                                                     PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321
PAGE  
5
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

[image: image1.wmf]_1108793871.doc
[image: image1.png]






